
 
 

 

Bentiaraq Ottosen                    UKA2026 – imm. 277/278 

Naalakkersuisut Pilersaarusiorneq aamma nunaminertat atorneqartarnerat pillugit Inatsisartut 

inatsisaata nr. 17-ip, 17. novembari 2010-meersup, Sanaartorneq pillugu Inatsisartut inatsisaata nr. 13-ip, 

26. maaji 2010-meersup kiisalu Pigisanik aalaakkaasunik piginnaatitaaffimmik pisisarneq imaluunniit 

atuisinnaatitaaneq pillugu Inatsisartut inatsisaata nr. 78-ip, 21. novembari 2025-meersup 

allanngortinneqarnissaannut siunnersuummik saqqummiussinissamut peqquneqarnissaat pillugu 

Inatsisartut aalajangiiffigisassaattut siunnersuut. Allannguutit aqqutigalugit inuit inuiaat Kalaallit Kalaallit 

Nunaannut ataavartumik attuumassuteqartunut ilaasut nunaannarmi namminerisamik sunngiffimmi 

illuaqqanik nalunaaruteqartarnermik pisariinnerusumik aaqqissuussineq malillugu sanaartorsinnaallutillu 

piginnissinnaassapput. Aaqqissuussinermi illuaqqamut nunaminertamik pisariaqartinneqartumik 

atuisinnaatitaaneq tunniunneqarsinnaassaaq, nalinginnaasumik angissusissamut killiliussaqassanngilaq 

sanaartornermullu suliaq tamakkiisumik suliarineqartariaqassanani, taamaattorli 

isumannaallisaanermut, ikuallattoornissamut, pinngortitamut, avatangiisinut kulturikkullu 

kingornussanut tunngaviusumik piumasaqaatit attatiinnarneqassallutik. Aaqqissuussineq inatsisitigut 

pisinnaatitaallutillu pisussaatitaasunut imaluunniit inuussutissarsiutigalugu atuinermut atuutissanngilaq. 

Inuk Kalaallit Nunaannit ataavartumik nuuppat, aaqqissuussineq naapertorlugu pisinnaatitaaffik 

atorunnaassaaq. 

Aamma 

Naalakkersuisut Kalaallit Nunaanni nuna nunaminertallu privatimik pigineqalersinnaannginnerannik, 

tunineqarsinnaannginnerannik, qularnaveeqqusiunneqarsinnaannginnerannik 

iluanaarniutigineqarsinnaannginnerannillu kiisalu nunaminertat taamaallaat atuisinnaatitaanermut 

malittarisassat naapertorlugit atugassiissutigineqarsinnaanerannik atorneqarsinnaanerannillu 

aalajangersaasumik Inatsisartut inatsisissaattut siunnersuummik saqqummiussinissamut 

peqquneqarnissaat pillugu Inatsisartut aalajangiiffigisassaattut siunnersuut. 

(Inatsisartunut ilaasortaq Pele Broberg, Naleraq) 

(Siullermeernera) 

 

Inatsisartuni suleqatigiit sinnerlugit siunnersuuteqartoq Pele Broberg siunnersuutaanut qujaffigaarput. 

Nunarput ataatsimoorussaraarput. Pinngortitamiittarneq, piniariartarneq aalisariartarnerlu inuunitsinnut 

kulturitsinnullu ilaapput. Ilaqutariit nunami asimi illuaqqaminnik atuillutik ataatsimoortarnerat 

pingaartipparput. Taamaattumik malittarisassat paasiuminartut naapertuuttullu, pisariaqarfiatigullu 

suleriaatsit pisariillisarneqarnissaat tapersersorparput. 

Allannguinissamulli inatsisit atuuttut, kommunit suliassaat innuttaasullu pisinnaatitaaffii ataatsimut 

isigineqartariaqarput. Illuaqqamik piginninnermut nunaminertamillu atuisinnaatitaanermut tunngasut 

immikkoortinneqartariaqarput. 



 
 

 

Immikkoortoq 277 eqqarsaatigalugu ullumikkut illuaqqat piniariartarfiit illuaqqallu mikinerusut, 

aalajangersimasumik najugaqarfigineqanngitsut attartortinneqanngitsullu, aalajangersimasunik 

piumasaqaatitalimmik sanaartornissamut akuersissummik kommunit malittarisassai malillugit 

sanartorneqarsinnaarerput. Nunaminertamilli atuisinnaatitaanermut akuersissummik aamma 

pissarsisoqartariaqarpoq. Taamaattumik ajornartorsiutit suut periarfissat atuuttut iluanni 

aaqqinneqarsinnaannginnersut erseqqissarneqartariaqarput. 

Nunatta annertunera kisiat tunngavigalugu illuaqqiornissamut periarfissat nalilersorneqarsinnaanngillat. 

Sumiiffiit pisariaqartitaat assigiinngitsorujussuupput. Kommunit pilersaarusiorneranni piniarneq, aalisarneq, 

takornariaqarneq, inuussutissarsiutit, pinngortitap kulturikkullu eriagisassat illersorneqarnerat kiisalu 

innuttaasut pinngortitamut ornigussinnaanerat ataqatigiissarneqartariaqarput. 

Illuaqqat angissusiinut killiliinerit peerneqarpata, sanaartornerlu nalunaaruteqarnikkut 

ingerlanneqartalissappat, illuaqqat sumi inissinneqarnissaat qanorlu amerlatigissanersut aqunniarlugit 

kommunit periarfissaat killilerneqarsinnaapput. Illuaqqanik sanaartorusuttut, piginnittooreersut 

nunaminertanillu atuereersut akornanni akerleriissuteqalersinnaanera aamma 

eqqarsaatigineqartariaqarpoq. 

Taamaattumik kommunit suliassaat sullissinerminnilu naleqqussagassaat, nakkutilliinerat oqartussaasutullu 

akisussaaffiat qanoq sunnerneqassanersut erseqqissarneqartariaqarpoq. Pisariillisaaneq 

isumannaallisaanermut, pinngortitamut avatangiisinullu illersuinermut sanngiillisaataassanngilaq. 

Aamma nunatsinnit ataavartumik nuunnermi atuisinnaatitaanerup atorunnaarsinneqarnissaa illuaqqamik 

piginnittumut, ilaqutaasunut kingornussisussanullu qanoq kinguneqassanersoq paaseqqaartariaqarpoq. 

Taamaammat siunnersuutip imarisai tunngavigalugit allannguutit piumasarineqartut maanna 

inatsisiliornikkut naammassineqarnissaannut tunngavissaq naammattumik qulaajarneqarsimanngitsoq 

isumaqarpugut. 

Immikkoortoq 278 eqqarsaatigalugu, nunarput ataatsimoorussatut paarineqarnissaa tapersersorparput. 

Nunap privatimik pigineqalersinnaannginnera, nunaminertanillu atuisinnaatitaanerup atugassiisarnikkut 

tunniunneqartarnera aaqqissuussinermi atuuttumi tunngavigineqareerput. Nunaminertamik 

atuisinnaatitaaneq tuniniarneqarsinnaanngilaq qularnaveeqqusiunneqarsinnaananilu. 

Taamaattumik ajornartorsiutit piviusut, inatsisilerinikkut allaffissornikkulluunniit suut siunnersuutikkut 

aaqqinniarneqarnersut erseqqinnerusumik nassuiarneqartariaqarput. Illuutinik piginninnermut, 

atuisinnaatitaanermut, qularnaveeqqusiinermut aningaasaliinermullu malittarisassat pioreersut kiisalu 

pisinnaatitaaffiit illersorneqartut ilanngullugit nalilersorneqassapput. 

Nunamik ataatsimoorussamik piginninneq pillugu tunngavik aamma namminersornermut tunngaviusumik 

inatsisissaq pillugu sulinermut attuumassuteqarpoq. Tunngavik taama pingaaruteqartigisoq Inatsisartut 

inatsisaatigut aalajangersarneqassappat amerlanerussuteqarnikkut allanngortinneqarsinnaassaaq. 

Taamaattumik tunngaviusumik inatsisissaq pillugu sulineq sioqqullugu immikkut inatsisiliornissaq 

naleqqutinngitsutut isigaarput. 



 
 

 

Pigisanik aalaakkaasunik piginnaatitaaffimmik pisisarneq imaluunniit atuisinnaatitaaneq pillugu Inatsisartut 

inatsisaat nr. 78, 21. novembari 2025-imeersoq, ukioq manna januaarip aallaqqaataani atuutilerpoq. Inatsit 

nutaaq tassungalu atasumik aalajangersakkat qanoq atuutsinneqarnersut, kommunit sulinerannut qanoq 

sunniuteqarnersut kiisalu pilersaarusiornermut sanaartornermullu malittarisassanut qanoq ataqatigiinnersut 

misilittagaqarfigeqqaartariaqarpavut. 

Suleqatigiit isumaqarpugut allannguutit pisariaqartut kommunit peqatigalugit ataatsimut 

nalilersorneqartariaqartut. Innuttaasunut malittarisassat paasiuminartut kommuninullu suliassaqarfiit 

erseqqissut qulakkeerneqassapput. Suleriaatsit pisariillisarneqarsinnaapput, tamannali atuisut 

assigiinngitsut pisinnaatitaaffiinik, pilersaarusiornerup ataqatigiinneranik pinngortitamillu illersuinermik 

sanngiillisaataassanngilaq. 

Periarfissat atuuttut, inatsit nutaaq tassungalu atasumik aalajangersakkat ataatsimut nalilersoqqaartinnagit 

allamut sangunissaq siusippallaartutut isigaarput. Immikkoortoq 277-imi kingunerisassat suli naammattumik 

qulaajarneqanngillat, immikkoortoq 278-imilu illersuinissaq kissaatigineqartoq malittarisassani atuuttuni 

tunngaveqareerpoq, tunngaviusumillu apeqqutit tunngaviusumik inatsisissaq pillugu sulinermut 

ilanngunneqartariaqarlutik. 

Taamatut oqaaseqarluta, Inatsisartuni suleqatigiit sinnerlugit Naalakkersuisut inassuteqaataat taperserlugu 

siunnersuutit immikkoortut 277 aamma 278 itigartinneqarnissaat inassutigaarput. 

 

 


